701 - Hadis Saidatina Aisyah r.a: Diriwayatkan daripada Urwah bin Az-Zubair katanya: Aku dan Ibnu Umar pernah bersandar di bilik Saidatina Aisyah r.a. Kami mendengar dia sedang bersugi. Lalu aku bertanya: Wahai Abu Abdul Rahman! Pernahkah Rasulullah s.a.w mengerjakan Umrah pada bulan Rejab? Dia menjawab: Ya! Pernah. Kemudian aku bertanya kepada Saidatina Aisyah r.a: Wahai ibu orang-orang mukmin! Benarkah apa yang dikatakan oleh Abu Abdul Rahman? Dia berkata: Apakah yang dia katakan? Aku menjawab: Dia berkata bahawa Nabi s.a.w pernah mengerjakan Umrah pada bulan Rejab. Tambah beliau lagi: Semoga Allah mengampuni Abu Abdul Rahman. Demi usiaku, baginda tidak pernah mengerjakan Umrah pada bulan Rejab kerana setiap kali Rasulullah s.a.w mengerjakan Umrah, aku selalu mengikuti baginda. Urwah bin Az-Zubair berkata: Ketika itu Ibnu Umar hanya mendengar. Tidak berkata: Ya ataupun tidak. Beliau hanya diam

702 - Diriwayatkan daripada Ibnu Abbas r.a katanya: Rasulullah s.a.w pernah bertanya kepada seorang wanita dari kaum Ansar tetapi aku terlupa nama wanita tersebut sebagaimana yang diberitahu oleh Ibnu Abbas. Baginda bersabda: Apakah yang menghalang kamu dari mengerjakan ibadat Haji bersamaku? Wanita itu menjawab: Sebenarnya tidak ada halangan bagi kami, cuma kami hanya mempunyai dua ekor unta. Suami dan anakku telah pergi mengerjakan Haji dengan seekor unta. Tinggallah kepada kami seekor unta untuk mengangkat air. Rasulullah s.a.w bersabda: Apabila tiba bulan Ramadan pergilah mengerjakan Umrah kerana mengerjakan Umrah pada bulan tersebut pahalanya sama dengan mengerjakan Haji

703 - Diriwayatkan daripada Ibnu Umar r.a katanya: Rasulullah s.a.w biasanya keluar melalui jalan Asy-Syajarah iaitu Masjid Zul Hulaifah dan masuk melalui jalan al-Mu'arras. Baginda memasuki Kota Mekah melalui Dataran Tinggi dan keluar melalui Dataran Rendah


704 - Diriwayatkan daripada Saidatina Aisyah r.a katanya: Nabi s.a.w Apabila datang ke kota Mekah, baginda masuk melalui Dataran Tinggi dan keluar melalui Dataran Rendah


705 - Diriwayatkan daripada Ibnu Umar r.a katanya: Rasulullah s.a.w pernah bermalam di daerah Zu Tuwa sehingga pagi kemudian baginda terus memasuki Kota Mekah


706 - Diriwayatkan daripada Abdullah bin Umar r.a katanya: Rasulullah s.a.w menghadap ke arah dua batang jalan menuju ke bukit yang terletak di antara baginda dan sebuah bukit yang panjang mengelilingi Kaabah. Baginda membina sebuah masjid di sebelah kiri masjid yang telah sedia ada di atas sebuah bukit kecil. Musalla Rasulullah s.a.w berada lebih rendah berbanding dengan masjid tersebut yang telah sedia ada di atas bukit Sauda'. Jarak di antara bukit kecil tersebut dengan musalla Rasulullah s.a.w adalah sepuluh hasta atau seumpamanya. Kemudian baginda menunaikan sembahyang secara menghadap ke arah dua batang jalan menuju ke bukit panjang tersebut yang berada di antara kamu dan Kaabah


707 - Diriwayatkan daripada Ibnu Umar r.a katanya: Apabila Rasulullah s.a.w melakukan Tawaf di Baitullah, pertama sekali baginda berlari-lari anak sebanyak tiga pusingan dan berjalan sebagaimana biasa sebanyak empat pusingan. Baginda bersaie secara berlari-lari anak di lembah (di antara dua lampu hijau) di antara Safa dan Marwah


708 - Hadis Ibnu Abbas r.a: Diriwayatkan daripada Abu At-Tufail r.a katanya: Aku bertanya kepada Ibnu Abbas: Apakah pendapatmu mengenai berlari-lari anak ketika Tawaf di Baitullah sebanyak tiga pusingan dan berjalan sebagaimana biasa sebanyak empat pusingan. Adakah ianya sunat? Sesungguhnya kaum kamu mendakwa bahawa ia adalah sunat. Ibnu Abbas r.a menjawab: Mereka benar dan juga bohong. Aku bertanya lagi: Apakah maksud ucapanmu mereka benar dan juga bohong? Dia menjawab: Ketika Rasulullah s.a.w datang ke Mekah, orang-orang Musyrikin mengatakan Nabi Muhammad s.a.w dan Sahabat-sahabatnya tidak mampu untuk melakukan Tawaf di Baitullah kerana kurus. Mereka berhasad dengki terhadap baginda. Lalu Rasulullah s.a.w memerintahkan para Sahabatnya untuk berlari-lari anak tiga pusingan dan berjalan sebagaimana biasa sebanyak empat pusingan. Aku bertanya lagi: Ceritakan kepadaku tentang Saie di antara Safa dan Marwah dengan menaiki kenderaan. Adakah ia sunat kerana kaum kamu mendakwa bahawa ia adalah sunat? Beliau menjawab: Mereka benar dan juga bohong. Aku bertanya lagi: Apa pula maksud ucapanmu mereka benar dan mereka juga bohong itu? Beliau menjawab: Rasulullah s.a.w dikelilingi oleh orang ramai dan mereka berkata: Ini Muhammad! Ini Muhammad! Sehinggalah keluar wanita-wanita remaja dari rumah mereka. Tetapi Rasulullah s.a.w hanya diam saja. Setelah orang yang mengelilingi baginda semakin ramai baginda pun menaiki kenderaannya dan meneruskan Saie dengan lebih selesa


709 - Diriwayatkan daripada Abdullah bin Umar r.a katanya: Aku tidak pernah melihat Rasulullah s.a.w mengusap benda yang ada di Kaabah melainkan rukun Yamani dan batu Hitam (Hajarul Aswad)


710 - Hadis Saidina Umar bin al-Khattab r.a: Saidina Umar bin al-Khattab r.a pernah mengucup Hajarul Aswad. Kemudian dia berkata: Demi Allah! Aku tahu kamu hanyalah seketul batu. Sekiranya aku tidak melihat sendiri Rasulullah s.a.w mengucupmu, pasti aku tidak akan mengucupmu


711 - Diriwayatkan daripada Ibnu Abbas r.a katanya: Rasulullah s.a.w telah melakukan Tawaf dengan menunggang unta semasa Haji Wida'. Baginda juga mengucup rukun dengan isyarat menggunakan tongkat yang berkepala bengkok


712 - Diriwayatkan daripada Ummu Salamah r.a katanya: Aku telah mengadu persoalan yang aku hadapi kepada Rasulullah s.a.w, lalu baginda bersabda: Lakukanlah Tawaf di belakang mereka secara menunggang binatang. Lalu aku melakukan Tawaf manakala Rasulullah s.a.w sembahyang di tepi Kaabah sambil membaca surah At-Tur


713 - Hadis Saidatina Aisyah r.a: Diriwayatkan daripada Urwah r.a katanya: Aku berkata kepada Saidatina Aisyah r.a: Aku fikir, jika seseorang tidak bersaie antara Safa dan Marwah tidak mengapa. Dia bertanya: Kenapa? Aku menjawab: Kerana Allah s.w.t telah berfirman: Yang bermaksud: Sesungguhnya Safa dan Marwah adalah sebahagian dari syiar-syiar Allah. Sehingga ke akhir ayat. Beliau berkata: Allah tidak menganggap sempurna Haji atau Umrah seseorang yang tidak bersaie antara Safa dan Marwah. Kalaulah benar seperti katamu itu, pasti tidak dikira satu kesalahan jika tidak bersaie di antara kedua tempat tersebut. Tahukah kamu perkara itu? Sesungguhnya pada zaman jahiliah golongan Ansar memuji dua berhala yang berada di tepi laut yang bernama Isaf dan Naailah. Kemudian mereka datang lalu bersaie antara Safa dan Marwah seterusnya mereka mencukur rambut. Setelah kedatangan Islam, mereka enggan bersaie di kedua tempat tersebut sebagaimana kebiasaan mereka lakukan pada masa jahiliah. Lalu Allah s.w.t menurunkan firmanNya: Yang bermaksud: Sesungguhnya Safa dan Marwah adalah sebahagian dari syiar-syiar Allah. Sehingga akhir ayat. Tambah beliau lagi: Bersaielah kamu di antara keduanya


714 - Diriwayatkan daripada Anas r.a katanya: Golongan Ansar enggan bersaie di antara Safa dan Marwah sehinggalah turun ayat: Yang bermaksud: Sesungguhnya Safa dan Marwah adalah sebahagian dari syiar-syiar Allah. Maka sesiapa yang mengerjakan Haji ke Baitullah atau mengerjakan Umrah, hendaklah bersaie di antara keduanya


715 - Diriwayatkan daripada Usamah bin Zaid r.a katanya: Aku mengekori Rasulullah s.a.w bermula dari Arafah. Ketika sampai di suatu lereng bukit berhampiran dengan Muzdalifah, baginda berhenti lalu membuang air kecil. Kemudian aku tuangkan air untuk baginda berwuduk. Baginda berwuduk dengan ringkas. Aku bertanya: Kamu ingin sembahyangkah wahai Rasulullah? Baginda menjawab: Di hadapan nanti, kemudian baginda menaiki tunggangannya. Sebaik sahaja tiba di Muzdalifah baginda sembahyang. Keesokan paginya, giliran al-Fadhli pula mengekori Rasulullah s.a.w ke Jam'an


716 - Diriwayatkan daripada Abdullah bin Abbas r.a katanya: Rasulullah s.a.w berterusan membaca talbiah sehingga baginda melontar di Jamrah


717 - Hadis Anas bin Malik r.a: Diriwayatkan daripada Muhammad bin Abu Bakar As-Saqafi katanya: Dia bertanya kepada Anas bin Malik sewaktu mereka berdua dalam perjalanan dari Mina ke Arafah: Apakah yang kamu lakukan ketika bersama Rasulullah s.a.w di hari seperti ini? Beliau menjawab: Di antara kami ada yang bertalbiah dan ada yang bertakbir. Baginda tidak melarang kami


718 - Diriwayatkan daripada Ibnu Abbas r.a katanya: Rasulullah s.a.w bertolak dari Arafah dan Usamah mengekori baginda. Usamah berkata: Rasulullah s.a.w terus berjalan sehingga sampai di Jam'an


719 - Hadis Usamah bin Zaid r.a: Diriwayatkan daripada Urwah bin Az-Zubair r.a katanya: Aku pernah melihat Usamah bin Zaid r.a ditanya atau mungkin juga katanya: Aku pernah bertanya Usamah bin Zaid yang pernah diikuti oleh Rasulullah s.a.w dari Arafah: Bagaimana cara Rasulullah s.a.w berjalan sewaktu pulang dari Arafah? Beliau menjawab: Baginda berjalan secara sederhana, tetapi bila tiba di kawasan lapang baginda berjalan secara cepat


720 - Diriwayatkan daripada Abu Ayyub r.a katanya: Dia pernah sembahyang Maghrib dan Isyak secara jamak di Muzdalifah ketika mengerjakan Haji Wida' bersama Rasulullah s.a.w


721 - Diriwayatkan daripada Abdullah bin Mas'ud r.a katanya: Aku tidak pernah melihat Rasulullah s.a.w sembahyang melainkan pada waktunya kecuali sembahyang Maghrib dan Isyak di Jam'an begitu juga sembahyang Subuh pada hari tersebut bukan pada waktunya


722 - Diriwayatkan daripada Saidatina Aisyah r.a katanya: Saudah meminta izin daripada Rasulullah s.a.w pada suatu malam di Muzdalifah untuk bertolak terlebih dahulu sebelum baginda dan rombongan orang ramai bertolak. Dia adalah seorang wanita yang gemuk. al-Qasim mengatakan sangat gemuk. Rasulullah s.a.w pun mengizinkannya. Lalu dia bertolak lebih dahulu sebelum baginda. Sementara itu kami menunggu hingga pagi, barulah kami bertolak bersama baginda. Aku tidak akan meminta izin dari Rasulullah s.a.w sebagaimana yang dilakukan oleh Saudah tersebut kerana aku lebih suka bertolak bersama izin baginda


723 - Hadis Asma' r.a: Diriwayatkan daripada Abdullah seorang lelaki suruhan Asma' berkata: Asma' ketika berada di rumahnya di Muzdalifah pernah bertanya kepadaku: Adakah bulan telah tenggelam? Aku menjawab: Belum. Lalu dia mendirikan sembahyang. Beberapa detik kemudian dia bertanya aku lagi: Wahai anakku! Adakah bulan telah tenggelam? Aku menjawab: Sudah. Lalu dia berkata: Kalau begitu siapkan unta untukku. Seterusnya kami sama-sama berangkat sehingga dia melontar di Jamrah dan mendirikan sembahyang di kediamannya. Oleh kerana kehairanan melihatnya lantas aku bertanya: Puan! Kita berangkat tadi masih pagi dan belum terbit matahari. Asma' menjawab: Tidak wahai anakku. Sesungguhnya Nabi s.a.w merestui hal itu bagi kaum wanita


724 - Diriwayatkan daripada Ibnu Abbas r.a katanya: Aku pernah diutuskan oleh Rasulullah s.a.w bersama-sama dengan kelengkapan musafir atau mungkin juga diriwayatkan bersama perempuan dan kanak-kanak bermula dari Jam'an pada waktu malam


725 - Hadis Abdullah bin Umar r.a: Diriwayatkan daripada Salim bin Abdullah katanya: Abdullah bin Umar diminta supaya berangkat terlebih dahulu menemani rombongan yang lemah dari keluarga baginda. Mereka berhenti di Masy'aril Haram di Muzdalifah pada waktu malam. Mereka berzikir kepada Allah kemudian mereka bertolak lagi sebelum imam sempat berhenti dan sebelum imam bertolak. Di antara mereka ada yang terus menuju ke Mina untuk menunaikan sembahyang subuh dan ada pula bertolak selepas itu. Apabila semua telah sampai, mereka mula melontar di Jamrah. Ibnu Umar berkata: Rasulullah s.a.w memang telah memberi kelonggaran kepada mereka


726 - Hadis Abdullah bin Mas,ud r.a: Diriwayatkan daripada Abdul Rahman bin Yazid r.a katanya: Abdullah bin Mas'ud r.a melontar di Jamrah Aqabah dari perlembahan wadi. Aku berkata: Wahai Abu Abdul Rahman! Orang ramai melontarnya dari atas. Abdullah bin Mas'ud menjawab: Demi Allah yang tiada Tuhan selainNya, di situlah tempat diturunkan surah al-Baqarah


727 - Diriwayatkan daripada Abdullah bin Umar r.a katanya: Rasulullah s.a.w telah mencukur rambut dan diikuti oleh beberapa orang Sahabat baginda. Ada juga Sahabat yang hanya memotongnya sahaja. Abdullah berkata: Rasulullah s.a.w pernah bersabda: Allah merahmati orang yang mencukur rambutnya sekali atau dua kali seterusnya baginda menyambung sabdanya: Dan orang yang memotong rambut


728 - Diriwayatkan daripada Abu Hurairah r.a katanya: Rasulullah s.a.w pernah bersabda: Ya Allah! Berikanlah keampunan kepada orang yang mencukur rambut. Para Sahabat bertanya: Wahai Rasulullah! Bagaimana pula dengan orang yang hanya memotongnya? Baginda bersabda: Ya Allah! Berilah keampunan kepada orang yang mencukur rambut. Mereka bertanya lagi: Wahai Rasulullah! Bagaimana dengan orang yang hanya memotongnya? Baginda bersabda: Ya Allah! Berikanlah keampunan kepada orang yang mencukur rambut. Mereka bertanya lagi: Wahai Rasulullah! Bagaimana dengan orang yang hanya memotongnya? Rasulullah s.a.w bersabda: Dan kepada orang yang memotongnya


729 - Diriwayatkan daripada Ibnu Umar r.a katanya: Rasulullah s.a.w pernah mencukur rambut baginda ketika mengerjakan Haji Wida'


730 - Diriwayatkan daripada Anas bin Malik r.a katanya: Rasulullah s.a.w tiba di Mina lalu menuju ke Jamrah dan melontar. Kemudian baginda kembali ke kediamannya di Mina lantas menyembelih korban. Baginda bersabda kepada tukang cukur: Cukurlah! Sambil menunjukkan bahagian sebelah kanan kepala baginda, kemudian sebelah kiri. Setelah itu rambut baginda diberikan kepada para Sahabat


731 - Diriwayatkan daripada Abdullah bin Amru bin al-As r.a katanya: Rasulullah s.a.w pernah berdiri di Mina untuk menjawab pertanyaan orang ramai ketika mengerjakan Haji Wida'. Seorang lelaki datang lalu berkata: Wahai Rasulullah! Aku telah bercukur secara tak sengaja sedangkan aku belum menyembelih korban. Baginda bersabda: Sembelihlah korban, itu tidak mengapa. Kemudian datang seorang lelaki lain lalu berkata: Wahai Rasulullah! Aku telah menyembelih korban secara tidak sengaja sedangkan aku belum melontar. Baginda bersabda: Melontarlah, itu tidak mengapa. Abdullah bin Amru bin al-As berkata: Setiap kali Rasulullah s.a.w ditanya tentang sesuatu yang telah terlanjur dilakukan (tidak sengaja), baginda hanya bersabda: Lakukanlah! Itu tidak mengapa


732 - Diriwayatkan daripada Ibnu Abbas r.a katanya: Nabi s.a.w pernah ditanya mengenai masalah sembelihan korban, bercukur, melontar, mendahulukan dan melewatkan. Baginda menjawab: Tidak mengapa


733 - Hadis Anas bin Malik r.a: Diriwayatkan daripada Abdul Aziz bin Rufai' r.a katanya: Aku pernah bertanya kepada Anas bin Malik: Ceritakan kepadaku tentang sesuatu yang kamu ketahui dari Rasulullah s.a.w. Di manakah baginda menunaikan sembahyang Zuhur pada hari Tarwiah iaitu hari kelapan Zulhijah? Dia menjawab: Di Mina. Aku bertanya lagi: Di manakah baginda menunaikan sembahyang Asar pada hari Nafar? Dia menjawab: Di al-Abtah. Kemudian dia berkata: Lakukanlah sebagaimana yang telah dilakukan oleh pemimpinmu


734 - Diriwayatkan daripada Ibnu Umar r.a katanya: Nabi s.a.w, Saidina Abu Bakar r.a dan Saidina Umar r.a pernah berhenti seketika di daerah al-Abtah


735 - Diriwayatkan daripada Saidatina Aisyah r.a katanya: Berhenti seketika di daerah al-Abtah bukanlah sunat tetapi Rasulullah s.a.w pernah melakukannya kerana daerah itu adalah suatu tempat yang memudahkan baginda untuk berangkat pulang


736 - Diriwayatkan daripada Ibnu Abbas r.a katanya: Tahsib bukanlah bermaksud apa-apa, tetapi ia merupakan suatu tempat persinggahan di mana Rasulullah s.a.w pernah berhenti seketika di situ


737 - Diriwayatkan daripada Abu Hurairah r.a katanya: Rasulullah s.a.w pernah bersabda: Insya Allah, esok kita akan berhenti di lembah Bani Kinanah, di mana mereka pernah bersumpah dengan orang kafir


738 - Diriwayatkan daripada Ibnu Umar r.a katanya: al-Abbas bin Abdul Mutalib pernah meminta izin daripada Rasulullah s.a.w untuk bermalam di Mekah pada malam hari Mina kerana kepentingannya mencari air, maka baginda pun mengizinkannya


739 - Diriwayatkan daripada Saidina Ali k.w katanya: Rasulullah s.a.w pernah menyuruhku untuk menguruskan unta baginda, kemudian menyedekahkan daging, kulit dan perhiasannya tanpa diberikan kepada penyembelih. Lalu baginda bersabda: Kami akan memberikannya sendiri


740 - Diriwayatkan daripada Jabir bin Abdullah r.a katanya: Kami pernah menyembelih binatang korban bersama Rasulullah s.a.w pada tahun Hudaibiah dengan seekor unta kepada tujuh bahagian dan lembu juga kepada tujuh bahagian


741 - Hadis Ibnu Umar r.a: Diriwayatkan daripada Ziad bin Jubair r.a katanya: Ibnu Umar pernah menghampiri seorang lelaki yang sedang menyembelih untanya yang berada dalam keadaan duduk berlutut. Dia berkata: Bangunkanlah ia, biarkan ia supaya berada dalam keadaan berdiri dan terikat (kaki bahagian hadapan dan bahagian kiri). Itulah sunnah Nabi kamu


742 - Diriwayatkan daripada Saidatina Aisyah r.a katanya: Rasulullah s.a.w pernah mengirimkan binatang korban dari Madinah dan akulah yang memintal kalung-kalung binatang korbannya. Baginda tidak menjauhi apa pun yang sepatutnya dijauhi oleh orang yang sedang berihram


743 - Diriwayatkan daripada Abu Hurairah r.a katanya: Rasulullah s.a.w pernah melihat seorang lelaki membawa seekor unta lalu baginda bersabda: Tunggangilah ia. Lelaki tadi menjawab: Wahai Rasulullah! Ia adalah seekor unta yang akan dikorbankan. Baginda bersabda: Naikilah! Kalau tidak rugilah kamu. Dalam sabda yang kedua atau ketiga


744 - Diriwayatkan daripada Anas r.a katanya: Rasulullah s.a.w pernah bertemu dengan seorang lelaki yang sedang membawa seekor unta kemudian baginda bersabda: Tunggangilah ia. Lelaki tadi menjawab: Ia adalah unta yang akan dikorbankan. Baginda bersabda: Tunggangilah ia! Baginda mengulangi sampai dua atau tiga kali


745 - Diriwayatkan daripada Ibnu Abbas r.a katanya: Dulu manusia pernah beredar ke setiap arah selepas melakukan ibadat Haji lalu Rasulullah s.a.w bersabda: Janganlah sekali-kali kamu berlalu pergi sehingga mengakhirinya di Baitullah iaitu melakukan Tawaf Wida' terlebih dahulu


746 - Hadis Bilal r.a: Diriwayatkan daripada Abdullah bin Umar r.a katanya: Rasulullah s.a.w memasuki Kaabah bersama Usamah, Bilal dan Othman bin Talhah al-Hajabi, kemudian baginda menutupnya dan terus berada di dalamnya. Ibnu Umar r.a berkata: Aku bertanya kepada Bilal ketika beliau keluar: Apakah yang dilakukan oleh Rasulullah s.a.w? Beliau menjawab: Baginda menempatkan diri dengan menjadikan di sebelah kiri baginda dua batang tiang, di sebelah kanan satu batang tiang dan tiga batang tiang di belakang baginda. Baitullah pada masa itu terdapat enam batang tiang. Kemudian baginda mendirikan sembahyang


747 - Hadis Usamah bin Zaid r.a: Diriwayatkan daripada Ibnu Juraij katanya: Aku pernah bertanya kepada Ata': Adakah kamu pernah mendengar Ibnu Abbas r.a berkata: Kamu hanya diperintahkan untuk melakukan Tawaf, bukan diperintah untuk memasuki ke dalamnya. Ata' berkata: Beliau tidak melarang dari memasukinya. Tapi aku mendengar beliau berkata: Usamah bin Zaid r.a pernah menceritakan padaku: Nabi s.a.w ketika masuk Baitullah baginda berdoa di setiap sudutnya dan baginda tidak melakukan sembahyang sehinggalah keluar. Setelah keluar, baginda sembahyang dua rakaat di hadapan Baitullah. Baginda bersabda: Ini adalah kiblat. Kemudian aku bertanya kepada Usamah: Pada setiap penjuru atau pada satu sudut sahaja? Beliau menjawab: Pada setiap sudut Baitullah adalah kiblat


748 - Diriwayatkan daripada Ibnu Abbas r.a katanya: Rasulullah s.a.w pernah masuk ke Kaabah. Di dalamnya terdapat enam batang tiang. Baginda berdiri berhampiran salah satu tiang lalu berdoa. Baginda tidak menunaikan sembahyang


749 - Hadis Abdullah bin Abu Aufa r.a: Diriwayatkan daripada Ismail bin Abu Khalid katanya: Aku pernah bertanya kepada Abdullah bin Abu Aufa r.a yang pernah mengiringi Rasulullah s.a.w: Adakah Nabi s.a.w pernah masuk ke dalam Baitullah ketika menunaikan Umrah? Beliau menjawab: Tidak!


750 - Diriwayatkan daripada Saidatina Aisyah r.a katanya: Rasulullah s.a.w pernah bersabda kepadanya: Jika tidak kerana kaummu (iaitu orang Quraisy), baru sahaja meninggalkan kekufuran (memeluk Islam) sudah tentu aku meruntuhkan Kaabah dan aku membinanya semula di atas asas Nabi Ibrahim a.s kerana orang-orang Quraisy telah mengurangkan binaannya semasa membina semula Baitullah. Aku akan binakan sebuah pintu di sebelah belakangnya


751 - Diriwayatkan daripada Abdullah bin Abbas r.a katanya: al-Fadhli bin Abbas pernah mengikuti Rasulullah s.a.w. Seorang wanita dari daerah Khath'am menemui baginda untuk meminta fatwa. al-Fadhli memandang wanita itu dan kebetulan wanita itu juga memandangnya. Melihat keadaan itu Rasulullah s.a.w memalingkan wajah al-Fadhli ke arah lain. Wanita itu berkata: Wahai Rasulullah! Allah telah mewajibkan ke atas hamba-hambanya mengerjakan ibadat Haji. Aku dapati ayahku telah lanjut usia, tidak mampu bertahan di atas kenderaan. Adakah boleh aku menunaikan ibadat Haji sebagai gantinya? Baginda menjawab: Ya! Peristiwa ini terjadi ketika baginda mengerjakan Haji Wida'


752 - Diriwayatkan daripada al-Fadhli r.a katanya: Seorang wanita dari daerah Khath'am pernah bertanya: Wahai Rasulullah! Ayahku telah lanjut usia dan telah diwajibkan ke atasnya untuk menunaikan Haji, sedangkan dia tidak mampu bertahan di atas belakang untanya. Nabi s.a.w bersabda: Kamu tunaikanlah Haji sebagai gantinya


753 - Diriwayatkan daripada Abu Hurairah r.a katanya: Rasulullah s.a.w pernah berkhutbah kepada kami: Wahai manusia! Allah s.w.t telah mewajibkan kepada kamu mengerjakan Haji, tunaikanlah Haji. Seorang lelaki bertanya: Adakah setiap tahun, wahai Rasulullah? Baginda hanya diam sahaja hingga lelaki tadi mengulangi pertanyaannya tiga kali. Rasulullah s.a.w pun menjawab: Jika aku katakan Ya, tentu ianya wajib dilakukan setiap tahun dan kamu tidak mungkin mampu melakukannya. Baginda bersabda lagi: Tinggalkanlah sesuatu yang aku tidak galakkan kepada kamu. Kemusnahan umat yang terdahulu daripada kamu ialah kerana mereka banyak bertanya dan tidak ada persefahaman dengan Nabi mereka. Jadi, apabila aku perintahkan sesuatu kepada kamu, lakukanlah sedaya kamu dan apabila aku melarang dari melakukan sesuatu, tinggalkanlah!


754 - Diriwayatkan daripada Ibnu Umar r.a katanya: Rasulullah s.a.w bersabda: Janganlah seseorang wanita musafir selama tiga hari melainkan bersama mahram


755 - Diriwayatkan daripada Abu Said r.a katanya: Rasulullah s.a.w bersabda: Janganlah kamu bersusah payah untuk musafir melainkan ke tiga buah masjid. Masjidku ini (Masjid Nabi), Masjidil Haram dan Masjidilaqsa. Aku juga pernah mendengar baginda bersabda: Janganlah seseorang wanita musafir selama dua hari melainkan bersama mahram atau suaminya


756 - Diriwayatkan daripada Abu Hurairah r.a katanya: Rasulullah s.a.w bersabda: Haram bagi wanita muslim musafir dalam suatu perjalanan melainkan bersama-samanya seorang lelaki mahramnya


757 - Diriwayatkan daripada Abu Said al-Khudri r.a katanya: Rasulullah s.a.w bersabda: Haram bagi seorang wanita yang beriman kepada Allah dan Hari Akhirat musafir, di mana perjalanannya melebihi dari tiga hari melainkan bersama ayah, anak lelaki, suami, saudara lelaki atau siapa sahaja mahramnya yang lain


758 - Diriwayatkan daripada Ibnu Abbas r.a katanya: Aku pernah mendengar Nabi s.a.w bersabda: Jangan sekali-kali seorang lelaki berdua-duaan dengan seorang wanita melainkan bersama mahramnya dan janganlah seorang wanita musafir melainkan bersama mahramnya. Seorang lelaki berdiri lalu berkata: Wahai Rasulullah! Isteriku telah keluar untuk mengerjakan ibadat Haji sedangkan aku wajib mengikuti beberapa peperangan. Baginda bersabda: Berangkatlah kamu untuk mengerjakan Haji bersama isterimu


759 - Diriwayatkan daripada Ibnu Umar r.a katanya: Ketika Rasulullah s.a.w pulang dari ketenteraan, peperangan kecil-kecilan, mengerjakan Haji atau dari mengerjakan Umrah, baginda akan bertakbir sebanyak tiga kali dan berdoa apabila baginda tiba di lembah-lembah atau lereng-lereng bukit dengan doa: Yang bermaksud: Tiada Tuhan melainkan Allah Yang Esa tiada sekutu bagiNya. BagiNya segala kerajaan dan bagiNya segala puji. Dia Yang Maha Kuasa atas segala sesuatu. Kami pulang, bertaubat, mengabdi, bersujud dan kami memuji kepada Tuhan kami. Allah telah menepati janjiNya, menolong hambaNya dan mengalahkan dengan sendiri pasukan-pasukan yang bersekutu


760 - Diriwayatkan daripada Anas bin Malik r.a katanya: Aku pernah pulang bersama Rasullah s.a.w, Abu Talhah dan Sofiah yang memboceng di belakang unta baginda. Ketika kami berhampiran dengan jalan menuju ke Madinah, baginda berdoa: yang bermaksud: Kami pulang, bertaubat, mengabdikan diri serta memuji Tuhan. Baginda berterusan membaca doa tersebut hinggalah tiba di Madinah

761 - Diriwayatkan daripada Abdullah bin Umar r.a katanya: Sesungguhnya Rasulullah s.a.w pernah berhenti seketika di Batha' yang berada di Daerah Zul Hulaifah untuk mendirikan sembahyang di situ

762 - Diriwayatkan daripada Ibnu Umar r.a katanya: Sesungguhnya Rasulullah s.a.w pernah didatangi oleh Malaikat ketika sedang berhenti rehat di Daerah Zul Hulaifah. Kemudian dikatakan kepada baginda: Sesungguhnya engkau berada di Batha' yang penuh dengan keberkatan

763 - Hadis Abu Hurairah r.a katanya: Aku pernah disuruh oleh Abu Bakar As-Siddiq yang ketika itu beliau dilantik oleh Rasulullah s.a.w menjadi pemimpin menangani masalah Haji iaitu Amirul Haji sebelum berlakunya Haji Wida' dan untuk menyampaikan pengumuman kepada seluruh manusia pada Hari Nahr (Hari Raya Korban): Bermula dari tahun ini orang-orang Musyrik tidak dibolehkan lagi melakukan kegiatan Haji dan Tawaf di Baitullah dalam keadaan telanjang


764 - Diriwayatkan daripada Abu Hurairah r.a katanya: Sesungguhnya Rasulullah s.a.w telah bersabda: Ibadat Umrah hingga ibadat Umrah berikutnya adalah kifarat dosa di antara keduanya. Manakala ibadah Haji yang Mabrur iaitu Haji yang diterima, tiada ganjarannya selain dari Syurga


765 - Diriwayatkan daripada Abu Hurairah r.a katanya: Rasulullah s.a.w pernah bersabda: Sesiapa yang berkunjung ke Baitullah dan tidak bercakap dengan percakapan yang keji serta tidak berbuat fasik, maka dia akan kembali seperti ketika dia dilahirkan oleh ibunya


766 - Diriwayatkan daripada Usamah bin Zaid bin Harithah r.a katanya Sesungguhnya dia pernah bertanya: Wahai Rasulullah! Adakah kamu akan singgah di kediaman kamu di Mekah? Rasulullah s.a.w menjawab: Adakah Aqil meninggalkan beberapa buah rumah untuk kita?

767 - Diriwayatkan daripada al-Ala' bin al-Hadrami r.a katanya: Aku pernah mendengar Rasulullah s.a.w bersabda: Orang Muhajirin, hanya dibenarkan tinggal di Mekah, selama tiga hari setelah selesai mengerjakan Haji atau Umrah


768 - Diriwayatkan daripada Ibnu Abbas r.a katanya: Ketika peristiwa pembukaan Kota Mekah, Rasulullah s.a.w bersabda: Tiada lagi yang dinamakan hijrah dari Mekah, tetapi yang ada ialah jihad dan niat. Apabila kamu dipanggil oleh pemerintah untuk berperang, maka berangkatlah. Diketika yang lain, ketika pembukaan Kota Mekah, Rasulullah s.a.w juga pernah bersabda: Sesungguhnya Allah mengharamkan Kota Mekah sewaktu Dia menciptakan langit dan bumi. Pengharaman itu berterusan sehingga hari Kiamat kelak. Sebelumku, tiada siapa pun yang dibolehkan berperang di negeri ini. Aku sendiri pun tidak dibolehkan melakukan perkara yang sama kecuali satu ketika. Kota ini telah diharamkan oleh Allah hingga hari Kiamat nanti. Pokok-pokok tidak boleh ditebang, binatang buruan tidak boleh dibunuh iaitu diburu, barang yang ditemui di Kota ini tidak boleh diambil kecuali orang yang ingin mengumumkan, rumput-rumput tidak boleh dicabut atau dipotong. al-Abbas r.a bertanya: Adakah rumput lalang terkecuali wahai Rasulullah kerana ia sangat berguna kepada manusia? Rasulullah s.a.w menjawab: Ya! Kecuali rumput lalang


769 - Diriwayatkan daripada Abu Syuraih al-Adawi r.a katanya: Sesungguhnya dia pernah berkata kepada Amru bin Said, yang telah mengutus beberapa orang utusan ke Mekah: Izinkan aku wahai Amir! Untuk menceritakan kepada kamu satu ucapan yang pernah disampaikan oleh Rasulullah s.a.w ketika peristiwa pembukaan Kota Mekah. Aku mendengar sendiri sabda baginda dengan kedua telinga aku, dengan hati yang khusyuk dan dengan kedua pasang mata aku terus menatap baginda. Setelah memanjatkan puji-pujian ke hadrat Allah, baginda bersabda: Sesungguhnya Allahlah yang mengharamkan Mekah, bukan manusia yang mengharamkannya. Maka diharamkan bagi seseorang yang beriman kepada Allah dan Hari Kiamat menumpahkan darah di Kota Mekah atau memotong pokok-pokok di dalamnya. Jika ada seseorang yang mempersoalkan keringanan yang diberikan kepada Rasulullah s.a.w dalam hal ini, katakan saja kepada mereka; sesungguhnya Allah memang mengizinkan kepada RasulNya tetapi tidak mengizinkannya kepada kamu. Sebenarnya aku sendiri pun hanya diizinkan seketika sahaja di waktu siang hari kemudian kembali diharamkan. Pengharaman yang berlaku hari ini adalah sebagaimana sebelumnya. Jadi, hendaklah orang yang hadir iaitu menyaksikan, menyampaikannya kepada orang yang tidak hadir


770 - Diriwayatkan daripada Abu Hurairah r.a katanya: Ketika Allah Yang Maha Mulia lagi Maha Agung berkenan membuka Kota Mekah untuk Rasulullah s.a.w, baginda berdiri di hadapan manusia. Setelah memanjatkan puji-pujian ke hadrat Allah, baginda bersabda: Sesungguhnya Allah telah berkenan melindungi Kota Mekah dari serangan tentera bergajah dan mengizinkan kepada rasulNya dan orang Mukmin menguasai Kota tersebut. Sesungguhnya dalam Kota Mekah tidak dihalalkan kepada sesiapapun sebelum atau sesudahku. Aku sendiri pun hanya dihalalkan seketika sahaja pada waktu siang hari. Binatang buruan dalam Kota itu juga tidak boleh dibunuh. Begitu juga pokok-pokok tidak boleh ditebang, barang yang ditemui juga tidak boleh diambil, kecuali orang yang ingin mengumumkan. Sesiapa yang dibunuh, maka wali atau keluarganya boleh membuat dua pilihan, samada mahu menuntut diat atau bunuh balas. Abu Abbas r.a bertanya: Adakah izkhir (sejenis tumbuhan berbau harum) terkecuali wahai Rasulullah? Kerana itu izkhir (sejenis tumbuhan berbau harum) boleh digunakan untuk keperluan kubur dan rumah kita. Rasulullah s.a.w bersabda: Ya! Kecuali rumput lalang. Tiba-tiba seorang lelaki dari penduduk Yaman bernama Abu Syah berdiri dan berkata: Tulislah untukku wahai Rasulullah! Rasulullah s.a.w bersabda: Tuliskanlah untuk Abu Syah


771 - Diriwayatkan daripada Anas bin Malik r.a katanya: Sesungguhnya Nabi s.a.w telah memasuki Kota Mekah ketika pembukaan Kota tersebut dengan memakai sejenis topi besi. Ketika baginda membuka topi besi itu, datang seorang lelaki dan berkata: Ibnu Khatal bergantung di tirai Kaabah. Nabi s.a.w memerintahkan kepada para Sahabat: Bunuhlah dia. Malik menjawab: Baiklah


772 - Diriwayatkan daripada Abdullah bin Zaid bin A'sim r.a katanya: Rasulullah s.a.w pernah bersabda: Sesungguhnya Nabi Ibrahim a.s telah memuliakan iaitu mengharamkan Kota Mekah dan mendoakan keberkatan terhadap penduduknya. Maka sesungguhnya aku pun memuliakan iaitu mengharamkan Kota Madinah sebagaimana Nabi Ibrahim a.s telah memuliakan iaitu mengharamkan Kota Mekah. Dan sesungguhnya aku juga telah mendoakan keberkatan makanan di Kota Madinah, sebagaimana yang pernah didoakan oleh Nabi Ibrahim a.s kepada penduduk Mekah


773 - Hadis Anas bin Malik r.a: Diriwayatkan daripada 'Asim r.a katanya: Aku pernah bertanya Anas bin Malik r.a: Adakah benar Rasulullah s.a.w telah memuliakan iaitu mengharamkan Kota Madinah? Anas r.a menjawab: Ya! Antara dua gunung ini. Kemudian Rasulullah s.a.w juga pernah bersabda kepadaku dengan nada mengancam: Sesiapa yang melakukan suatu perbuatan dosa, maka dia akan dilaknat oleh Allah dan para Malaikat serta seluruh manusia. Allah tidak akan menerima taubat atau fidyah iaitu penebus dosa darinya pada hari Kiamat kelak


774 - Diriwayatkan daripada Anas bin Malik r.a katanya: Rasulullah s.a.w pernah berdoa: yang bermaksud: Ya Allah. Limpahkanlah keberkatan berganda terhadap Kota Madinah sebagaimana yang Engkau telah kurniakan terhadap Kota Mekah


775 - Hadis Ali bin Abu Talib r.a: Diriwayatkan daripada Yazid bin Syarik bin Tariq r.a katanya: Saidina Ali bin Abu Talib r.a telah berkhutbah kepada kami: Sesiapa yang menganggap bahawa di sisi kita ada sesuatu yang kita baca selain dari kitab Allah dan Sahifah ini iaitu Sahifah yang digantung pada sarung pedangnya, bererti dia telah berdusta. Dalam Sahifah ini terkandung masalah mengenai gigi, yang diberikan sebagai diat, juga beberapa masalah mengenai tindakan jenayah. Juga terdapat sabda Nabi s.a.w: Kota Madinah adalah tanah haram, sempadannya bermula dari gunung 'Aair hingga gunung Thaur. Sesiapa yang melakukan suatu dosa atau memberi perlindungan kepada orang yang melakukan perbuatan dosa, maka dia akan dilaknat oleh Allah dan para Malaikat serta seluruh manusia pada Hari Kiamat kelak. Allah tidak akan menerima taubat dan fidyah darinya. Jaminan muslimin itu adalah suatu yang diusahakan oleh orang yang paling rendah di kalangan mereka. Sesiapa yang mendakwa bahawa dia bukan keturunan ayahnya atau mendakwa pada selain dari tuannya, maka dia akan dilaknat oleh Allah dan para Malaikat serta seluruh manusia. Allah tidak akan menerima taubat dan fidyah darinya pada Hari Kiamat kelak. Hadis Abu Bakar r.a dan Zuhair r.a hanya terhenti pada lafaz: Yang diusahakan oleh orang yang paling rendah dikalangan mereka. Mereka berdua tidak menyebut lafaz selepasnya, iaitu lafaz tergantung pada sarung pedangnya


776 - Diriwayatkan daripada Abu Hurairah r.a katanya: Nabi s.a.w telah bersabda: Kota Madinah adalah Tanah Haram. Sesiapa yang melakukan suatu perbuatan dosa atau memberi perlindungan kepada orang yang melakukan perbuatan dosa, maka dia akan dilaknat oleh Allah dan para Malaikat serta seluruh manusia. Pada Hari Kiamat kelak, Allah tidak akan menerima taubat dan fidyahnya


777 - Diriwayatkan daripada Aisyah r.a katanya: Ketika kami tiba di Kota Madinah, Kota tersebut dilanda wabak penyakit yang amat serius, sehingga Abu Bakar r.a dan Bilal r.a mengadukan hal itu. Sebaik sahaja Rasulullah s.a.w menerima pengaduan dari para Sahabat, baginda berdoa: yang bermaksud: Ya Allah, jadikanlah kami semua agar tetap menyintai Kota Madinah, sebagaimana yang Engkau anugerahkan perasaan cinta kepada Kota Mekah, bahkan lebih dari itu. Limpahkanlah kemakmuran pada Kota ini dan berkatilah kepada kami makanan yang terdapat di dalamnya, samada yang disukat dengan sukatan gantang ataupun cupak. Jauhilah penyakit dari Kota Madinah ke daerah Juhfah


778 - Diriwayatkan daripada Abu Hurairah r.a katanya: Rasulullah s.a.w pernah bersabda: Pada setiap lubang iaitu Pintu masuk ke Kota Madinah terdapat Malaikat iaitu Penjaga. Penyakit taun dan juga Dajjal tidak dapat masuk

779 - Diriwayatkan daripada Abu Hurairah r.a katanya: Sesungguhnya Rasulullah s.a.w pernah bersabda: Akan tiba suatu masa di mana seorang lelaki akan mengajak sepupu dan saudara maranya: Marilah bersenang lenang! Marilah bersenang lenang! Padahal Kota Madinah adalah lebih baik bagi mereka sekiranya mereka mengetahui. Demi jiwaku berada dalam genggamanNya. Setiap orang dari mereka yang meninggalkan Kota Madinah kerana tidak suka, maka Allah akan menggantikan orang yang lebih baik darinya. Ketahuilah, sesungguhnya Kota Madinah umpama cerobong dapur yang mengeluarkan asap iaitu kotoran. Hari Kiamat tidak akan berlaku sebelum Kota Madinah mengeluarkan segala keburukan (orang kafir dan munafik) sebagaimana cerobong dapur yang mengeluarkan asap iaitu kotoran

780 - Diriwayatkan daripada Jabir bin Abdullah r.a katanya: Sesungguhnya seorang lelaki kampung telah berbai'at kepada Rasulullah s.a.w. Suatu hari dia diserang penyakit yang amat serius di Kota Madinah. Lalu dia menemui Nabi s.a.w lalu berkata: Wahai Muhammad! Batalkan sahaja pembai'atanku. Namun Rasulullah s.a.w menolak. Kemudian dia datang lagi kepada baginda dan berkata: Batalkan pembai'atanku namun Rasulullah s.a.w tetap menolak. Untuk kali ketiganya dia menemui Rasulullah s.a.w dan berkata: Batalkan sahaja pembai'tanku. Tetapi Rasulullah s.a.w bersabda: Sesungguhnya Kota Madinah umpama cerobong dapur. Ia menyingkir kekotoran (kefasikan dan maksiat) dan menghasilkan bau wangi semerbak


781 - Diriwayatkan daripada Zaid bin Thabit r.a katanya: Nabi s.a.w telah bersabda: Sesungguhnya Kota Madinah itu baik iaitu aman kerana ia akan mengeluarkan keburukan (kefasikan dan maksiat), seperti api mengeluarkan kotoran tembaga


782 - Diriwayatkan daripada Saad bin Abu Waqqas r.a katanya: Rasulullah s.a.w pernah bersabda: Sesiapa yang bermaksud jahat terhadap penduduk Madinah, maka Allah akan memusnahkannya seperti garam yang larut dalam air


783 - Diriwayatkan daripada Sufian bin Abu Zuhair r.a katanya: Rasulullah s.a.w pernah bersabda: Semasa Kota Syam dibuka, ramai yang meninggalkan Kota Madinah bersama keluarga mereka menuju ke Kota tersebut, padahal kalau mereka tahu, Kota Madinah adalah lebih baik bagi mereka. Kemudian Yaman pula dibuka, maka ramailah yang keluar dari Kota Madinah bersama keluarga mereka menuju ke Kota tersebut. Sedangkan Kota Madinah adalah lebih baik untuk mereka. Ketika Iraq dibuka, ramai juga yang keluar dari Kota Madinah bersama keluarga mereka menuju ke Kota itu, sedangkan Kota Madinah adalah yang terbaik untuk mereka sekiranya mereka benar-benar mengetahui


784 - Diriwayatkan daripada Abu Hurairah r.a katanya: Rasulullah s.a.w pernah menyebut-nyebut tentang Kota Madinah: Seandainya Kota ini ditinggalkan oleh penduduknya, keadaannya tetap utuh iaitu baik, walaupun ia hanya dihuni oleh al-Awafi, iaitu binatang-binatang buas dan burung


785 - Diriwayatkan daripada Abdullah bin Zaid al-Mazini r.a katanya: Sesungguhnya Rasulullah s.a.w pernah bersabda: Tempat yang berada di antara rumahku dan mimbarku adalah di antara taman-taman Syurga


786 - Diriwayatkan daripada Abu Hurairah r.a katanya: Sesungguhnya Rasulullah s.a.w pernah bersabda: Tempat yang berada di antara rumahku dan mimbarku adalah di antara taman-taman Syurga. Mimbarku berada berhampiran dengan telagaku


787 - Diriwayatkan daripada Abu Humaid r.a katanya: Kami pernah keluar bersama Rasulullah s.a.w dalam peperangan Tabuk. Setelah kami melalui Wadi al-Qura, Rasulullah s.a.w bersabda: Sesungguhnya aku mesti cepat. Sesiapa di antara kamu yang ingin bersamaku, hendaklah dia bersegera dan sesiapa yang tidak ingin bersamaku, dia boleh tetap di sini. Maka kami pun berangkat bersama baginda. Ketika kami hampir tiba di Kota Madinah, Rasulullah s.a.w bersabda: Ini adalah Kota Tobah dan ini pula adalah Bukit Uhud, iaitu bukit yang menyintai kami iaitu orang-orang mukmin dan kami juga menyintainya


788 - Diriwayatkan daripada Anas bin Malik r.a katanya: Rasulullah s.a.w pernah bersabda: Sesungguhnya Bukit Uhud adalah bukit yang menyintai kita iaitu orang-orang mukmin dan kita juga memang menyintainya


789 - Diriwayatkan daripada Abu Hurairah r.a katanya: Nabi s.a.w pernah bersabda: Sembahyang satu waktu di masjidku adalah lebih utama daripada mengerjakan sembahyang sebanyak seribu kali di masjid lain kecuali Masjidil Haram


790 - Diriwayatkan daripada Abu Hurairah r.a katanya: Nabi s.a.w pernah bersabda: Janganlah kamu bersusah payah musafir untuk sembahyang kecuali menuju ke tiga buah masjid iaitu masjidku ini iaitu masjid Nabi, Masjidil Haram di Mekah dan Masjidil Aqsa


791 - Diriwayatkan daripada Ibnu Umar r.a katanya: Sesungguhnya Rasulullah s.a.w pernah berkunjung ke Quba' dengan menunggang binatang tunggangan dan juga berjalan kaki


792 - Hadis Abdullah bin Mas'ud r.a: Diriwayatkan daripada Alqamah r.a katanya: Aku pernah berjalan-jalan di Mina bersama Abdullah r.a. Kami bertemu dengan Othman r.a yang kemudian menghampiri Abdullah r.a. Setelah berbincang beberapa ketika, Othman r.a bertanya: Wahai Abu Abdul Rahman: Mahukah aku jodohkan kamu dengan seorang perempuan muda? Mudah-mudahan perempuan itu akan dapat mengingatkan kembali masa lampaumu yang indah. Mendengar tawaran itu Abdullah r.a menjawab: Apa yang kamu ucapkan itu adalah sejajar dengan apa yang pernah disabdakan oleh Rasulullah s.a.w kepada kami: Wahai golongan pemuda! Sesiapa di antara kamu yang telah mempunyai keupayaan iaitu zahir dan batin untuk berkahwin, maka hendaklah dia berkahwin. Sesungguhnya perkahwinan itu dapat menjaga pandangan mata dan menjaga kehormatan. Maka sesiapa yang tidak berkemampuan, hendaklah dia berpuasa kerana puasa itu dapat mengawal iaitu benteng nafsu


793 - Diriwayatkan daripada Anas r.a katanya: Sesungguhnya beberapa orang Sahabat r.a bertanya kepada isteri-isteri Nabi s.a.w mengenai amalan yang dilakukan oleh baginda secara diam-diam. Maka ada di antara mereka yang memberitahu bahawa dia tidak akan berkahwin. Ada juga yang memberitahu bahawa dia tidak makan daging dan ada pula yang memberitahu bahawa dia tidak pernah tidur di atas hamparan. Mendengar hal itu semua, Nabi s.a.w memuji kepada Allah dan bersabda: Apa kena dengan kaum itu, mereka berbicara itu dan ini, sesungguhnya aku mendirikan sembahyang dan aku juga tidur, aku berpuasa, berbuka dan aku juga berkahwin. Maka sesiapa yang tidak suka sunnahku, dia bukanlah golonganku iaitu umatku


794 - Diriwayatkan daripada Saad bin Abu Waqqas r.a katanya: Rasulullah s.a.w melarang Othman bin Maz'un untuk membujang. Seandainya baginda merestuinya, pasti kami akan membujang


795 - Diriwayatkan daripada Abdullah r.a katanya: Kami telah keluar berperang bersama Rasulullah s.a.w tanpa membawa isteri. Kami bertanya Rasulullah bolehkah kami mengembiri (kasi) kemaluan kami. Rasulullah segera menahan kami dari melakukannya. Baginda membenarkan kami mengahwini orang perempuan bermaskahwinkan sehelai baju untuk tempoh waktu yang tertentu, kemudian Abdullah membaca firman Allah: Yang bermaksud: Wahai orang-orang yang beriman jangan sekali-kali kamu mengharamkan benda baik yang telah Allah halalkan untuk kamu dan janganlah kamu melampaui batas, sesungguhnya Allah tidak menyukai orang yang melampau batas


796 - Diriwayatkan daripada Jabir bin Abdullah r.a katanya: Tukang azan Rasulullah s.a.w telah menemui kami dan berkata: Sesungguhnya Rasulullah s.a.w telah mengizinkan kamu menikmati mut'ah iaitu mengahwini perempuan secara mut'ah iaitu mengahwini mereka untuk suatu tempoh tertentu


797 - Diriwayatkan daripada Ali bin Abi Talib k.w katanya: Bahawa Rasulullah s.a.w melarang iaitu umat Islam berkahwin secara mut'ah pada hari peperangan Khaibar. Rasulullah s.a.w juga melarang dari memakan daging kaldai peliharaan pada hari tersebut


798 - Diriwayatkan daripada Abu Hurairah r.a katanya: Rasulullah s.a.w pernah bersabda: Tidak boleh dihimpunkan iaitu dimadukan antara seorang perempuan dengan emak saudaranya sebelah ayahnya ataupun sebelah ibunya


799 - Diriwayatkan daripada Ibnu Abbas r.a katanya: Bahawa Nabi s.a.w telah mengahwini Maimunah sedangkan ketika itu baginda berada dalam keadaan berihram


800 - Diriwayatkan daripada Ibnu Umar r.a katanya: Nabi s.a.w pernah bersabda: Jangan ada di antara kamu yang menjual atas jualan orang lain dan juga jangan ada di antara kamu yang meminang terhadap pinangan orang lain


